
詩 佳作臺灣閩南語
教 師 組

臺北縣樹林市大同國小教師

創 作 理 念

沈瑩玲

每逢佳節倍思親，在溫馨的五月總是特別令人容易感念母親的偉大。母親含辛茹苦的養育之

恩比山高、比海深，是難以回報的。然而，人卻總是在失去後才能體會與感受到媽媽的好，

實屬可惜。

本詩是母親節前夕，在寂靜的夜裡，聽著江蕙的「落雨聲」，揮淚思念辭世三年的家母所成

之作品。僅以此篇獻上對家母深沉、難忘的思念，更希望天底下還有母親陪伴在身邊的人

們，能珍惜與把握慈母的愛，千萬別等到失去後再來懊惱、悔恨，則為時已晚矣！

媽媽親像一粒亂鐘仔

一粒準時的亂鐘仔

按阮出世就照時間一直霆(tân)
好起來矣！食飯矣！

暗仔通好睏矣！

逐工攏真準時

阮攏免驚會袂記得任何代誌

媽媽親像一塊曲盤

一塊好聽的曲盤

按阮出世就開始記錄

阮出世的哭聲、阮成長的悲喜劇

伊攏斟酌記佇心肝底

隨時會當勻勻仔放出來予阮聽

媽媽親像一个機器人

一个耐磨耐操的機器人

按阮出世就開始拖磨

媽媽

煮飯、洗衫、摒(piànn)厝內閣兼作穡(sit)
也欲內，也欲外

逐工攏做毋歇睏免驚無氣力

媽媽親像一隻船

一隻腹肚真闊的船

按阮出世就開始容允

共阮的拗蠻、tīng-hīng閣無理取鬧

攏總吞吞入去伊的腹肚底

用愛心吞忍阮的一切

媽媽的愛親像長流水

一直到性命的電池用完才會停睏

對媽媽的愛隨時著愛講出來

毋通等到電池用完彼一工

吼閣較大聲

伊嘛永遠攏聽袂著


